
Il-Kumitat iltaqa' fil-Parlament, il-Belt Valletta, fil-5.02 p.m.




MINUTI

Il-Minuti ta’ Laqgħa Nru 6, li saret fit-8 ta’ Frar 2023, ġew ikkonfermati.


 PUNT TA’ KJARIFIKA

IĊ-CHAIRPERSON (L-Onor. Chris Agius): L-Onor. Karol Aquilina.

ONOR. KAROL AQUILINA: Nixtieq nagħmel punt qabel insejħu lil Dr Woods. Jien innutajt li f’Settembru li għadda dan il-Kumitat diġà kien ta l-parir dwar il-ħatra ta’ persuna li tokkupa din il-kariga. Jien ma sibt xejn ippubblikat li l-Prof. John P. Portelli irriżenja mill-kariga. Għalhekk nixtieq ftit spjegazzjoni kif għandna nomina oħra ħames xhur down the line mill-ħatra tal-Prof. Portelli. Jien ippruvajt nistaqsi lin-nominat jispjega ftit dawn iċ-ċirkostanzi li wasslu għan-nomina tiegħu però n-nominat urieni li ma fehemnix jew m’għandux idea fuq din il-ħaġa. Naħseb li dan il-Kumitat għandu jitlob lill-Ministru jiġi quddiem dan l-Kumitat u jagħti spjegazzjoni hu x’ġara u ma ġarax.

IĊ-CHAIRPERSON: Dak li qiegħed jgħid l-Onor. Aquilina huwa stat ta’ fatt, li daqs tliet xhur ilu dan il-Kumitat approva n-nomina ta’ Prof.  John Portelli. Jidhirli li rajtha xi mkien fuq il-midja, imma m’iniex ċert fejn. Però l-kollega se jipprova jikkuntattja lill-Ministru sabiex jekk qiegħed fil-Kamra jkun jista’ jagħtina spjegazzjoni. Jekk taqblu, nissospendu ftit il-laqgħa. 

Fil-5.04 p.m. il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fil-5.08 p.m. 

IĊ-CHAIRPERSON: Sinjuri se nkomplu bil-laqgħa. Bil-permess tal-Kumitat nistieden lill-Ministru Clifton Grima jinformana x’kien dak li wassal sabiex wara ftit xhur din il-ħatra ta’ Chairperson ġdid qed terġa’ tersaq quddiem dan il-Kumitat. Forsi tagħti ftit spjegazzjoni Ministru.

ONOR. CLIFTON GRIMA (Ministru għall-Edukazzjoni, l-Isport, Iż-Żgħażagħ, ir-Riċerka u l-Innovazzjoni): Lejn l-aħħar tas-sena l-oħra l-Prof. John P. Portelli għarrafni li kien se jirriżenja minħabba raġunijiet personali. Ikkomunika miegħi meta kien jinsab barra minn xtutna, kien qiegħed il-Kanada preċiżament, u bażikament infurmani li se jkun qiegħed jirriżenja mill-pożizzjoni tiegħu. Kitibli ittra f’dak is-sens li għaddejtha lis-Segretarju Permanenti tal-Ministeru. Għaldaqstant beda l-proċess biex tiġi nominata persuna oħra u proprju llum ressaqt n-nomina ta’ Dr Woods għall-konsiderazzjoni ta’ dan il-Kumitat.

ONOR. KAROL AQUILINA: L-ewwel nett, jekk tkun ġentili biżżejjed, nitolbok tgħaddilna kopja tar-riżenja.

ONOR. CLIFTON GRIMA: Bil-qalb kollha.

ONOR. KAROL AQUILINA: It-tieni, xtaqt nistaqsik x’inhi r-raġuni li s-Sur Portelli rriżenja fl-aħħar tas-sena u ma kien hemm l-ebda tħabbira pubblika dwar din ir-riżenja. Ma jidhirlekx li jekk Prof. Portelli rriżenja minn Chairman, s’issa, meta qegħdin fi Frar kellu jkun hemm xi forma ta’ stqarrija pubblika li kien hemm din ir-riżenja u hemm din il-vakanza?

ONOR. CLIFTON GRIMA: Appena Prof. Protelli rriżenja mill-kariga tiegħu, beda l-proċess, li tafu li ma jeħux jumejn jew tlieta, biex tiġi sottomessa n-nomina quddiem dan il-Kumitat, ħalli mbagħad ikun hemm iż-żmien li fih il-Membri kollha tal-Kumitat jistgħu jagħmlu l-mistoqsijiet li jħossu li huma idonei għall-persuna li tkun qiegħda tiġi nominata. Imbagħad tiġi appuntata d-data biex tiġi approvata l-ħatra.

Kif qed tgħid tajjeb inti, ma saritx it-tħabbira, però bdejna l-proċess immedjatament ħalli jkollna persuna li hija ta’ integrità proprju biex timla l-vakanza ta’ Chairperson tal-Awtorità għall-Edukazzjoni Avvanzata u Għolja.   

ONOR. KAROL AQUILINA: Qed nistaqsik x’kienet ir-raġuni għaliex ma saritx din it-tħabbira pubblika.

ONOR. CLIFTON GRIMA: Le, ma saritx. Jien qed ngħidlek li bdejt il-proċess għal ħatra ġdida.

ONOR. KAROL AQULINA: Iċ-Chairman ġibidli l-attenzjoni li ra xi mkien fil-midja li kien hemm din ir-riżenja u jien sibt fejn. Ftit tal-jiem ilu fuq The Shift News kien hemm artiklu li jgħid li ċ-Chairman irriżenja ftit wara li ġiet imġedda l-liċenzja tal-American University of Malta. Tista’ tispjegalna ftit x’inhi din is-sitwazzjoni? Jien qed nifhem li hawnhekk l-allegazzjoni hi li Prof. Portelli warrab proprju minħabba t-tiġdid ta’ din il-liċenzja.

ONOR.CLIFTON GRIMA: Inti qed tagħmel referenza għal pubblikazzjoni li seta’ kien hemm fuq mezzi tax-xandir. Jien ma nafx id-data tal-artiklu li qed tagħmel referenza għalih inti.

ONOR. KAROL AQUILINA: Is-17 ta’ Frar.

ONOR. CLIFTON GRIMA: Is-17 ta’ Frar. Mela żgur mhux forsi li l-Kumitat kien infurmat qabel li hemm din il-vakanza.

ONOR. KAROL AQUILINA: Il-ġimgħa li għaddiet qed ngħidu.

ONOR. CLIFTON GRIMA: Iva, imma l-Kumitat ilu infurmat b’din in-nomina. Qabel il-ġimgħa li għaddiet. Qed ngħid sewwa?

ONOR.  KAROL AQUILINA: Iva, iva. Mhux qed jgħid li l-Kumitat ma kienx jaf.

ONOR. CLIFTON GRIMA: Le, le. Jien li qed ngħid huwa, anke għall-benefiċċju tal-Minuti u anke ta’ min ikun qiegħed isegwina, li mhijiex kwestjoni li kien hemm artiklu fuq il-midja, imbagħad il-Kumitat sar jaf. Il-Kumitat kien jaf qabel. Ħalli nagħmluha ċara.

ONOR. KAROL AQUILINA: Il-Kumitat ma kienx jaf li hemm ir-riżenja, il-Kumitat kien jaf li hemm nomina ta’ persuna oħra.

ONOR. CLIFTON GRIMA: Ejja ngħidu li kienet ovvja li jekk inti qed tinnomina persuna għal chairmanship kien hemm il-vakanza. Naħseb fuq dik nistgħu naqblu. Jien mhux se ninnomina tnejn min-nies għall-istess pożizzjoni!

ONOR. KAROL AQUILINA: Tant ma kenitx ovvja li ġara hekk li dan il-Kumitat illum ltaqa’ u f’ħin minnhom kulħadd beda jgħid lil xulxin: Isma’ aħna ma ħtarniex lil din il-persuna ftit ilu?! 

ONOR. ANDY ELLUL (Segretarju Parlamentari għad-Djalogu Soċjali): Bid-dovut rispett, aħna mhux qegħdin hawn biex nagħmlu grilling lill-Ministru. Qegħdin hawn biex naraw l-abbiltà tan-nominat o meno.

ONOR. ADRIAN DELIA: Ippermettuli nintervjeni ftit. Lil hinn mill-fatt li ma saritx it-tħabbira pubblika, dak li hemm kontenut fl-artiklu tas-17 ta’ Frar li kien insegwitu għar-riżenja tal-Professur Portelli, x’hemm minnu jew x’ma hemmx minnu li r-riżenja ta’ Portelli saret minħabba kwestjoni tat-tiġdid tal-liċenzja tal-AUM? Dan qed nistaqsuh għax għandu relevanza fuq il-ħatra l-ġdida wkoll. Jiġifieri li rridu nkunu nafu huwa ta’ interess pubbliku u ta’ dan il-Kumitat b’mod speċiku u jgħinna ninformaw irwieħna għall-impostazzjoni ta’ min se jokkupa din il-kariga ġdida li forsi lanqas hu ma jaf.  

ONOR. CLIFTON GRIMA: Bir-rispett kollu, kif qal tajjeb il-kollega mhux jien qiegħed niġi grilled minn dan il-Kumitat. Waħda!  

ONOR. ADRIAN DELIA: Le, le, din public information. 

ONOR. CLIFTON GRIMA: U se nagħmilha ċara, jien ma nweġibx għal stejjer fil-midja. Jien se nwieġeb a benefiċċju tal-kollegi tiegħi fuq dan il-Kumitat u m’għandi l-ebda problema. Il-Prof. Portelli għamel ħafna u ħafna xogħol fl-qasam edukattiv. Kellkom iċ-ċans, ngħid jien ix-xorti, li titkellmu ma’ dan ir-raġel u żgur, mhux forsi, li ħadd ma jista’ jistaqsi dwar il-kredenzjali tiegħu fil-qasam edukattiv, li għamel mhux biss fix-xena lokali imma anke fix-xena internazzjonali.

ONOR. ADRIAN DELIA: Allura l-preokkupazzjoni dwar ir-riżenja hi ikbar għax tlifna persuna validissima. 

ONOR. CLIFTON GRIMA: L-ewwel ħaġa li għedtilkom hi li m’għandi l-ebda problema li ngħaddi lill-Kumitat l-ittra tar-riżenja, fejn qalli li qiegħed jirriżenja għal raġuni personali. Jiġifieri ara jfettlilna ngħidu li dan ġie mkeċċi. Jekk inhuma raġunijiet personali ħalluhom raġunijiet personali. 

ONOR. KAROL AQUILINA: Ħadd mhu qed jgħidlek li mhux hekk.

ONOR. CLIFTON GRIMA: Le, mhux qed ngħid li qed tgħiduli hekk, imma jien qed nagħmilha ċara li jien mhux qed inwieġeb artikli li saru wara li dan il-Kumitat kien diġà mgħarraf bin-nomina, għax jien l-obbligu tiegħi huwa li nagħti l-informazzjoni lil dan il-Kumitat. Naħseb li jien huwa l-ewwel Ministru tal-Edukazzjoni li nnomina lil xi ħadd u qed iwieġeb il-mistoqsijiet.

ONOR. CLAYTON BARTOLO: L-ewwel Ministru li qatt ġejt hawnhekk twieġeb.
ONOR. CLIFTON GRIMA: Kont qiegħed fl-uffiċċju isfel, sular isfel, jiġifieri inżertajt fil-viċinanzi wkoll.

ONOR. ADRIAN DELIA: L-ewwel nett nirringrazzjawk talli ġejt with no notice, mhux on notice u grazzi tal-informazzjoni li tajtna. 

ONOR. CLIFTON GRIMA: Dmir tiegħi. M’għandhiex x’taqsam l-American University of Malta.

ONOR. ADRIAN DELIA: Hemm irridu naslu għax dik hija relevanti għalina.

ONOR. ANDY ELLUL: Issa jekk se noqogħdu nistaqsu fuq kull ħaġa li jiktbu x-Shift News...

ONOR. ADRIAN DELIA:  Minn dak li taf inti, minn dak li rriżulta lilek, kien hemm xi raġunijiet, lil hinn minn dawk personali, li wasslu għal dik ir-riżenja?

ONOR. CLIFTON GRIMA: Onor. Delia, jien nitkellem fuq fatti. Jien irċevejt ittra mingħand Prof. Portelli u se nagħti struzzjonijiet lis-Segretarju Permanenti tiegħi biex jgħaddiha lis-Segretarja li tieħu ħsieb dan il-Kumitat.  

Fir-rigward tal-American University of Malta - għax la qed iqum il-punt, m’għandi l-ebda problema li nagħmel referenza għaliha - jien kelli numru ta’ mistoqsijiet parlamentari marbuta mal-liċenzja tal-American University of Malta li weġibthom b’wiċċi minn quddiem. Hemm anke rapport quddiem il-Kummissarju għall-Istandards. Meta jien weġibt il-mistoqsija parlamentari u l-audit li abbażi tiegħu ħarġet il-liċenzja tal-American University of Malta kien pubbliku fuq il-website tal-istess Awtorità li toħroġ tali liċenzja. Jiġifieri qed nerġa’ nirrepeti verbatim ir-risposta għat-tweġiba parlamentari li tajt jiena.

ONOR. KAROL AQUILINA: Qed issir l-allegazzjoni li ċ-Chairman irriżenja fil-proċess.

ONOR. ANDY ELLUL: Imma m’għandhiex x’taqsam f’dan il-Kumitat kollega, bir-rispett kollu.

ONOR. KAROL AQUILINA: Għax min ġej minfloku se nistaqsuh dwar dan. (Interruzzjonijiet)
IĊ-CHAIRPERSON: Naħseb il-Ministru diġà rrisponda. (Interruzzjonijiet) Tkellmu wieħed wieħed.

ONOR. KAROL AQUILINA: Ħa nagħmel mistoqsija. Il-Ministru jirrispondi kif irid, jien m’iniex se nindaħallu kif iwieġeb imma hemm l-allegazzjoni ...

ONOR. ANDY ELLUL: Lanqas imissek tagħmilha in the first place il-mistoqsija għax dan suppost aħna se mai nagħmlu grilling tan-nominat mhux tal-Ministru.

ONOR. KAROL AQUILINA: Qed nistaqsih jikkummenta, mhux qed nistaqsih jagħtini tweġiba.

IĊ-CHAIRPERSON: Il-Ministru qed jirrispondi għal kollox, m’għandux problema.

ONOR. KAROL AQUILINA: Mhux ovvja! Qed tkun ġentili ħafna u qed tispjegali ...

ONOR. CLIFTON GRIMA:  Għax m’għandi xejn x’naħbi, għalhekk.

ONOR. KAROL AQUILINA: Tajjeb. F’dan l-artiklu qed jgħidu li ċ-Chairman irriżenja meta kien hemm dan il-quality assurance audit report li kkonkluda li l-AUM ma kenitx qiegħda tosserva l-kondizzjonijiet tal-liċenzja oriġinali. Din taf xi ħaġa dwarha inti? Se jkollna nistaqsu lil min ġej x’se jagħmel dwarha wkoll. 

ONOR. CLIFTON GRIMA: Jien mhux se nindaħlilkom x’mistoqsijiet tagħmlu lil min ġej fuq dan is-siġġu għax innominajtu jiena. Jien id-direzzjoni tiegħi dejjem tkun li wieħed jimxi mal-liġi u li r-riżenja ta’ Prof Portelli mhijiex marbuta ma’ dan.

ONOR. KAROL AQUILINA: Imma huwa veru dan li qed jgħidu li sar audit report?

ONOR. CLIFTON GRIMA: Imma dak x’qed jgħid dak l-artiklu. Ma nafx min hu l-awtur. Meta sar?

ONOR. KAROL AQUILINA: Dawn qed jgħidu li sar quality assurance audit report li stabilixxa li l-AUM ma kenitx qed tosserva l-kondizzjonijiet tal-liċenzja oriġinali. Ma nafx meta sar.

ONOR. CLIFTON GRIMA: Inti għandek institutional report u għandek report marbut max-xogħol li tkun qed tagħmel l-entità edukattiva.

ONOR. KAROL AQUILINA: Qed jgħidu li dan external report, mhux intern.

ONOR. CLIFTON GRIMA: Mhijiex kwestjoni ta’ external u internal. Inti għandek institutional audit li huwa l-bażi li fuqu toħroġ il-liċenzja, imbagħad jista’ jkollok kondizzjonijiet oħra li jħarsu lejn numru ta’ rapporti oħra. Il-liċenzja tal-AUM ħarġet abbażi tal-institutional report. L-ittra tar-riżenja tal-Prof. Portelli se ngħaddiha lill-Kumitat. Is-Segretarju Permanenti fl-uffiċċju tiegħi qiegħed fl-istess binja u se ngħidlu jaqbad u jibgħatha.

ONOR. KAROL AQUILINA: Imma r-rapport l-ieħor x’jgħid? Jiġifieri dan l-institutional report fih affarijiet tajbin ...

ONOR. CLIFTON GRIMA: Ngħid din u nserraħ ras kulħadd. Jien informat li kull audit report marbut mal-AUM huwa available online fuq il-website tal-Awtorità li llum tridu tiddeċiedu fuq iċ-chairperson tagħha. Hemm iktar minn report wieħed fuq dik l-entità partikolari u d-dati jvarjaw għax ovvjament l-audit jieħu ż-żmien tiegħu, imbagħad jiġi diskuss internament eċċ. Id-dati mhumiex għandi bħalissa hawnhekk imma qegħdin pubbliċi, wieħed jista’ jaċċessahom with a click of a button.

ONOR. KAROL AQUILINA: Jiġifieri qed tagħtina assigurazzjoni li r-riżenja m’għandha x’taqsam xejn. 

ONOR. CLIFTON GRIMA: Tista’ taqbad u tidħol mill-ewwel fuq il-website u tara l-audit. Hemm il-links. Qed ngħidilkom li l-ittra tgħid ċar daqs il-kristall li huma raġunijiet personali.

IĊ-CHAIRPERSON: Jekk m’hemmx iktar mistoqsijiet, nirringrazzjaw lill-Ministru Grima tad-disponibilità tiegħu.

ONOR. CLIFTON GRIMA: Se nkun qed ninforma lis-Segretarju Permanenti biex jgħaddi l-ittra tar-riżenja lill-Kumitat.

IĊ-CHAIRPERSON: Imbagħad niċċirkolawha lill-Kumitat. Grazzi Ministru.

L-Onor. Clifton Grima rtira mill-kamra tal-Kumitat.


SMIGĦ FIR-RIGWARD TAN-NOMINA TA’ DR EDWARD WOODS GĦALL-ĦATRA TA’ CHAIRMAN TAL-AWTORITÀ MALTIJA GĦALL-EDUKAZZJONI AVVANZATA U GĦOLJA

IĊ-CHAIRPERSON: Illum il-Kumitat għandu quddiemu n-nomina ta’ Dr Edward Woods għall-kariga ta’ Chairman tal-Awtorità Maltija għall-Edukazzjoni Avvanzata u Għolja.

Insejħu lil Dr Woods biex jidħol fil-Kamra.  

Dr Edward Woods daħal fil-kamra tal-Kumitat. 

IĊ-CHAIRPERSON: Dr Woods, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att l-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti diġà bgħattilna. Ninfurmak ukoll li skont l-istess liġi l-mistoqsijiet u t-tweġibiet għandhom, kemm-il darba l-Kumitat ma jipprovdix xorta oħra, isiru pubbliċi. Ninfurmak ukoll li din il-laqgħa qiegħda tiġi streamed live fuq il-website tal-Parlament u eventwalment tiġi mxandra fuq it-television channel tal-Parlament. Nitolbok, Dr Woods, sabiex, jekk jogħġbok, tintroduċi lilek innifsek u tgħidilna ftit fuq l-esperjenzi tiegħek fil-karigi li kellek. Dr Edward Woods.

DR EDWARD WOODS:  L-ewwel nett nirringrazzjakom. Fir-risposta tiegħi għedt li kont chairman ta’ żewġ awtoritajiet. Fuq kollox ilni over 33 years avukat u għadni sal-lum bl-uffiċċju tiegħi nipprattika l-liġi, prinċipalment dik ċivili. L-aħħar li kelli appuntament bħala chairman kien xi snin ilu meta kont Chairman tal-Communications Authority minn fejn spiċċajt fl-2019. Sadanittant komplejt nipprattika l-professjoni tiegħi.

IĊ-CHAIRPERSON: Grazzi, Dr Woods. Nistieden lill-Membri jekk għandkomx xi mistoqsijiet supplimentari għal Dr Woods? L-Onor. Delia.

ONOR. ADRIAN DELIA: Grazzi talli ġejt u talli stennejt ukoll. Dorna s-CV tiegħek u rajna t-tweġibiet. Ovvjament l-abilità tiegħek li timla din il-pożizzjoni tkun ibbażata fuq esperjenzi diversi fil-ħajja, kemm bħala avukat u kemm bħala membru jew chairman ta’ awtoritajiet oħra. Imma from what you know to date fuq din l-Awtorità, fejn tara li hemm sfidi partikolari? Hemm xi intoppi li qiegħed tipprevedi li jista’ jkun hemm f’din il-ħatra f’din l-Awtorità? Hemm xi affarijiet li fihom tara li tista’ tikkontribwixxi b’ċertu mod, jew hemm xi ħaġa oħra li qed tara li se tkun ta’ sfida? Aktar milli fuqek nixtieq inkun naf kif inti taħsibha fuq din l-Awtorità partikolari.

DR EDWARD WOODS: Kif għedt tajjeb ħafna inti, ġeneralment ftit tkun taf fuq awtorità qabel ma jinnominawk għaliha u probabbilment għalhekk bniedem jaċċetta, għax tkun naqra iktar below the radar minn xi awtorità li l-ħin kollu fl-aħbarijiet. Fuq kwestjoni ta’ proċedura naħseb li nkun prużuntuż jekk ngħid li jien ma naqbilx fuq xi affarijiet jew forsi jistgħu jitranġaw. Bħala sfidi, jekk qed titkellem fuq affarijiet pubbliċi, dan l-aħħar issemmew dawk l-istudenti li għamlu xi kors li għadu ma ġiex rikonoxxut mill-Medical Council u smajt ukoll dwar il-proprjetà tal-AUM. 

ONOR. ADRIAN DELIA: Ħalli nistaqsik fuq l-ewwel waħda għax konna diġà tkellimna fuqha. Il-kwestjoni kienet iktar ta’ barranin li mingħalihom qed iħallsu biex jaslu xi mkien u mid-dehra dan ma ġarax. Minbarra dak li nafu mill-pubbliku, inti taf biżżejjed biex tifforma opinjoni dwar l-Awtorità kif għandha taġixxi mhux neċessarjament f’dak il-każ partikolari, imma f’kuntesti simili?

DR EDWARD WOODS: Domanda tajba ħafna. L-online teaching and learning kiber u se jkompli jikber. Dik hija realtà. Issa kemm minnhom huma tal-grad li wieħed jixtieq jien għandi d-dubji tiegħi bħalma għandu d-dubju kulħadd. Jien għalija mod bniedem ġie quddiemi gradwat wara li għamel snin l-Università u mod ieħor jekk bniedem għamel kors online u ggradwa. It-tnejn jistgħu jkunu tajbin, ħalli nkun onest, però li rajt f’dan il-każ partikolari kien li safejn naf jien kull degree, diploma, eċċ. jekk mhijiex rikonoxxuta f’dan il-każ mill-Medical Council... Ara fil-każ tagħna l-avukati, jekk ma jkollniex il-warrant, skont il-Kamra tal-Avukati, tista’ mhux iġġib degrees u ġġib degrees għax il-Qorti ma tidħolx u ma tipprattikax ta’ avukat. Jiġifieri jekk ikun hemm a second stage, a second tier sieve jien ma niddejjaq xejn li mbagħad ikun hemm xi ħadd proprju fuq dak is-suġġett li mbagħad se jiddeċiedi jekk id-degree li ġibt inti hijiex rikonoxxibbli jew le lokalment.  

Dejjem jekk tiġi approvata n-nomina tiegħi u jien naċċetta, waħda mill-affarijiet li nagħmel insistenza qawwija fuqha hija li dawn it-tipi ta’ courses li jingħataw ikunu up to scratch. Not anyone can come along and actually apply to be recognized imbagħad jibdew ħerġin id-degrees u d-diploma qishom mhuma xejn. Jien dik naraha unfair trading, għax hekk tiġi.

ONOR. ADRIAN DELIA: Ħalli ngħaqqad l-aħħar parti tar-risposta tiegħek mat-tieni parti tar-risposta oriġinali fejn semmejt din u l-kwestjoni tal-American University of Malta, li naħseb fil-pubbliku it’s pretty much of a hot potato. Għandna x-xorti li l-Università ta’ Malta għal mijiet ta’ snin mhux talli swiet imma talli pproduċiet fost l-aqwa mħuħ u talenti mhux biss f’pajjiżna imma joperaw anke barra pajjiżna. Għalkemm żgħira fid-daqs hija waħda mill-iktar universitajiet antiki ta’ fama u repute internazzjonali wkoll fil-portata tal-prodotti li rnexxielha twassal.  

Kif nafu hemm is-saga tal-American University of Malta li la kienet American - u hawn id-dubji jibqgħu jippersistu -  u lanqas jekk għandhiex tkun imsejħa università. Issa riċentement anke fil-pajjiż minn fejn huma l-investituri stess irriżulta li irrevokawlhom il-liċenzja ta’ operazzjoni hemmhekk stess. Mingħandek aħna rridu ċ-ċertezzi dwar dak li ħareġ fil-pubbliku s’issa. Din il-vacancy li qed nitkellmu dwarha llum konna qed nitkellmu dwarha hawnhekk ftit xhur ilu, meta kien ġie maħtur iċ-chairman ta’ qablek, imma kellna riżenja wkoll u kienu qed isiru diversi rapporti - u għandhom isiru kontinwament - li għad baqa d-dubji dwarhom. Anke l-Awditur Ġenerali tkellem dwarhom u kien hemm artikli fil-gazzetti. Għad m’hemmx serħan tal-moħħ li din l-entità – lanqas irrid insejħilha università jien – is up to scratch jew għandhiex tkun liċenzjata kif fil-fatt ġiet liċenzjata. X’tista’ tgħidilna fuq din il-materja partikolari?

DR EDWARD WOODS: Jien qed nirċievi l-informazzjoni issa li qed tgħidli inti. Nerġa’ ngħid ma rridx inkun prużuntuż u nitkellem fuq affarijiet li m’għandix informazzjoni dwarhom. Jekk fhimtek sew - I stand to be corrected - jidher li seta’ kien hemm riżenja marbuta mal-fatt li ngħata dan il-permess? Għax jekk hu hekk nixtieq inkun naf jien. Qed nistaqsi għax m’għandix idea. Din issa qed nismagħha.

IĊ-CHAIRPERSON: Għadu kif kellna l-Ministru hawnhekk u sarulu mistoqsijiet f’dan ir-rigward. Dan kien l-ewwel Ministru li ġie f’dan il-Kumitat sabiex ta spjegazzjoni fuq ir-riżenja taċ-chairman li kien hemm qabel il-pożizzjoni ġiet vakanti. U l-Ministru qal li ...

ONOR. ADRIAN DELIA:  Li ġie maħtur f’Settembru

IĊ-CHAIRPERSON: Ġie maħtur f’Settembru u dan iċ-Chairperson, Prof. John Portelli, irriżenja f’Diċembru u fl-ittra tar-riżenja li bagħat lill-Ministru qal li r-riżenja kienet għal raġunijiet personali. Il-Ministru ta spjega li dik hi l-informazzjoni li għandu u se tiġi esebita l-ittra ta’ riżenja. Fil-fatt il-Ministru qal li se jibgħatha minn hawn u ftit ieħor. Però l-kollegi tiegħi hawn staqsew fuq xi rapporti li qraw.  L-Onor. Aquilina.

ONOR. KAROL AQUILINA: Hemm l-allegazzjoni li r-riżenja ta’ Prof. Portelli hija marbuta mat-tiġdid tal-liċenzja tal-American University of Malta. L-allegazzjoni hija fis-sens ukoll li hemm rapport ta’ Quality Assurance li sar b’mod estern li wera li l-American University of Malta kisret il-kondizzjonijiet tal-liċenzja u ma kenitx up to standard biex tieħu t-tiġdid tal-liċenzja. U allura qed niġbdulek l-attenzjoni li jeżistu dawn l-affarijiet li sirna nafu bihom illum li kien hemm din ir-riżenja f’dawn il-ġimgħat li għaddew. Il-Ministru qalilna li din ir-riżenja ma tħabbritx pubblikament. Infatti, għall-mument hawnhekk fost il-membri tal-Kumitat kellna dubju jekk hux l-istess kariga jew le. Però qed niġbdulek l-attenzjoni għal din għax jidher li ma tafx b’dawn iċ-ċirkostanzi, u jekk nista’ nistaqsi mistoqsija dwar hekk. Il-Ministru qed jgħid li dawn ir-rapporti huma kollha pubbliċi, imma qed jirriżulta li mhumiex kollha pubbliċi u allura nixtieq nisaqsik jekk ....

ONOR. ANDY ELLUL: Minn fejn jirriżulta? Għax il-Ministru għadu kemm ikkonferma li...

ONOR. KAROL AQUILINA: Il-Ministru li għadu kif kienl quddiemna spiċċa anke rapportat quddiem il-Kummissarju għall-Istandards fuq li żgwida lill-Kamra u anke li ta informazzjoni skorretta. Issa qed nara l-artikli x’qed jgħidu; l-allegazzjoni hi fis-sens li hu ...

ONOR. ANDY ELLUL: Mhux se nistrieħu fuq l-artikli, bir-rispett kollu ...
ONOR. KAROL AQUILINA: Jien qed nistaqsi: Inti tkun favur, timpenja ruħek li dawn ir-rapporti li għandhom x’jaqsmu mal-American University of Malta u li abbażi tagħhom ingħatat il-liċenzja mġedda jkunu pubbliċi biex kulħadd ikun jaf din l-American University of Malta x’livelli qed tilħaq?

IĊ-CHAIRPERSON: Ippermettili ftit. Il-Ministru bagħat l-ittra tar-riżenja ta’ Prof. Portelli.

ONOR. KAROL AQUILINA: Tista’ tibgħatha lis-Segretarja u tiċċirkolaha.

IĊ-CHAIRPERSON: Nistgħu nipprintjawha ħalli tiġi esebita.  L-Onor. Ellul se jaqra l-ittra li kienet intbagħtet mill-Prof. Portelli.

ONOR. ANDY ELLUL: Din l-ittra, datata 28 ta’ Diċembru 2022, iffirmata minn Prof. John P. Portelli u indirizzata lill-Ministru Clifton Grima tgħid hekk:

“Dear Hon. Minister

Due to personal reasons I am submitting my resignation as Chair of the Board of the Malta Further and Higher Education Authority with effect as of 1st January, 2023.

Yours sincerely 
Prof. John P. Portelli.”

Nikkonferma li rċevejtha mingħand il-Ministru. Nista’ nibgħatha lilek dirett b’email.

IĊ-CHAIRPERSON: Iktar mistoqsijiet?

ONOR. KAROL AQUILINA: Jien qed nistaqsi lil Dr Woods. Il-Ministru għadu kif qalilna li r-rapporti kollha li għandhom x’jaqsmu mal-American University of Malta huma kollha pubbliċi imma hemm min qiegħed jgħid li hemm uħud li mhumiex pubbliċi. Allura nixtieq il-konfort mingħandek li jekk tkun fil-kariga se tiżgura li dawn ir-rapporti li għandhom x’jaqsmu mal-evalwazzjoni dwar l-American University of Malta jkunu pubbliċi, anke biex fl-ispirtu ta’ trasparenza u kontabilità wieħed jifhem għalfejn l-Awtorità waslet għal ċerta deċiżjoni.

DR EDWARD WOODS: Għal liema dokumenti qed tirreferi? Importanti.
ONOR. KAROL AQUILINA: Għar-rapporti ta’ audit li saru dwar l-American University of Malta.

DR EDWARD WOODS: Jekk il-Ministru qal li huma pubbliċi għandi nifhem li huma pubbliċi. Wieħed jista’ jiċċekkja humiex pubbliċi jew le. Tajjeb?

ONOR. KAROL AQUILINA: Hemm indikazzjoni li mhux kollha huma pubbliċi. Hemm uħud li għadhom mhumiex pubbliċi.

DR EDWARD WOODS: Ovvjament nemmen li għandhom ikunu pubbliċi. Naħseb li anke l-Ministru jemmen li għandhom ikunu pubbliċi għax qed jiddikjara li huma pubbliċi. Biss, iva, ċertament li nkun irrid li jkunu pubbliċi. Dawn mhux affarijiet li taħbihom, assolutament li le. Iktar qegħdin iddaħħluli dubji lili personalment fuq dan ir-rwol, ħalli nkun ċar magħkom. Din ġiet fuqi bħall-Erbgħa fost il-ġimgħa. Veru li għandi esperjenza ta’ chairman u nimmaġina li għalhekk ġejt nominat. Però li mbagħad se niġi rinfaċċjat bi problema ta’ x’inhu pubbliku u x’mhux pubbliku... Lanqas naf fejn hu l-uffiċċju tagħhom ħlief li qiegħed xi mkien il-Ħamrun. Però this will make me think not twice, imma three times and four times. 

Ħalli ngħidilkom ċar u tond, qed niġi hawnhekk b’sens ta’ servizz. Assolutament m’għandi l-ebda interess jew raġuni oħra għalfejn għandi nkun chairman ta’ hemmhekk jiena. Wisq inqas xi raġuni ta’ finanzi jew poter jew xi interess ieħor. M’għandi xejn minn dawn. Ħa nagħmilha ċara li ma rridx noqgħod nidħol f’saram għalxejn b’xejn lanqas, meta jien lanqas naf x’inhu jiġri. Jiġifieri jekk mhumiex pubbliċi, ovvjament u żgur li jien inkun irrid narahom pubbliċi.

IĊ-CHAIRPERSON: L-Onor. Andy Ellul.

ONOR. ANDY ELLUL: To be fair, bid-dovut rispett tagħmel x’tagħmel, taċċetta jew ma taċċettax, dik biċċa tiegħek mhux biċċa tagħna, ħalli nkun ċar. Jiġifieri qiegħed hawn biex tirrispondi l-mistoqsijiet imbagħad ir-rwol tiegħek bħala chairperson, jekk taċċetta, dawk deċiżjonijiet li teħodhom int. Però, jekk miniex sejjer żball, bir-rispett lejn il-Prof. Portelli li mhux qiegħed hawn, din il-mistoqsija kien irrispondiha u kien irrispondiha b’mod kawt billi qal li jara s-sensittività tad-dokument u jitressaq ukoll quddiem il-Board of Governors.
ONOR. ADRIAN DELIA: Imma l-persuna li qiegħda quddiemna hawn illum m’għandhiex l-obbligu li twieġeb kif wieġeb ix-xhud ta’ qablu.

ONOR. KAROL AQUILINA: Mhux ovvja! Kif wieġeb Dr Woods għalija għandu standards aħjar, ogħla.

DR EDWARD WOODS:  Jimporta ngħid xi ħaġa ladarba smajt dan il-kumment ukoll? Ovvjament jekk hemm xi proċedura li biha biex jiġi ppubblikat rapport irid jgħaddi mill-Board of Governors, m’iniex se nżommhom jien. Issemma wkoll li jista’ jkun hemm commercially sensitive information, xi ħaġa li hija wiesgħa ħafna. Ħalli nkun onest magħkom; jien iktar ħarist lejn l-American University of Malta bħala kwestjoni ta’ proprjetà milli ta’ liċenzjar.

ONOR. ADRIAN DELIA: Fil-fatt dak li kien l-iktar fil-public realm kienet il-kwestjoni li kellhom fir-rigward tal-art taż-Żonqor, li nifhem li qajla se tkun taqa’ taħt il-kompetenza diretta ta’ din il-ħatra. Imma minbarra dik, dak li kellhom imbagħad jikkonċentraw fuqu - mhux fuq l-iżvilupp taż-Żonqor li ma kien università xejn imma spekulazzjoni pura – kien fejn kellhom jinvestu. Issa dawn  kellhom iġibu 4,000 student u ġew 40 student. Mhux 400 student imma 40 student! U issa b’dawn l-audits li kien hemm u bir-rapporti li qed isiru irriżultaw anke l-mankanzi f’dak li għandu jwassal biex toħroġ il-liċenzja. 

Issa naqbel miegħek u r-risposta tiegħek naħseb hija perfetta li salv li jkun hemm il-premessi jew il-projbizzjonijiet legali, salv li jkun hemm il-premessi ta’ sensittività kummerċjali - għax aħna m’aħniex interessati fid-dettall ta’ kemm se taqla’ flus fuq kull A, B jew C - imma t-trasparenza ta’ kif wasalna biex ħarġet jew ma ħarġitx liċenzja, humiex università jew le basically ħalli jifhmuna n-nies, hemmhekk li rridu l-konfort li bit-tweġiba tiegħek naħseb tajthielna bl-iktar mod ċar.

ONOR. KAROL AQUILINA: Id-domanda tagħna hija: Mill-aspett akkademiku din l-università għandha l-kapaċità li tagħmel dawn il-korsijiet u toffri dan it-tagħlim? Fuq hekk tidħol l-Awtorità, ma tidħolx fuq jekk għandhomx bini ’l hemm jew ’l hawn.  (Interruzzjonijiet) Le ma staqsejtux dik ...

ONOR. ADRIAN DELIA: Bil-maqlub taf, anzi eskludejna dik. Kien ċar meta konna qed nitkellmu fuq l-online courses u qal: Isma’ jekk online, dik kapaċi tagħmilha...

DR EDWARD WOODS: Nixtieq niċċaraha. Jien se nistaqsi fuqha żgur, u mhux wara, jekk ikolli l-ħatra. L-ewwelnett se nkun ċar, napprezza ferm li kien hemm din il-ħatra pendenti u ġejt nominat, però l-fatt jibqa’ li speċi it’s not my bread and butter, fis-sens li mhux qed niddependi fuqha. Però fuq l-allegazzjoni li r-riżenja taċ-chairperson hija marbuta mat-tiġdid tal-liċenzja, li se nagħmel, għalija personali, huwa li se nistaqsi xi mistoqsijiet biex nara sew il-pożizzjoni tiegħi. 

Jekk iserrħuli moħħi lili personali li m’hemmx rabta jien m’għandix problema li naċċetta. Jekk nara li jista’ jkun hemm u kien hemm xi rabta mar-riżenja nassigurakom li jien ma naċċettax in-nomina. Punto. Nieqaf hemm. Ma nistax inkun ċar iktar minn hekk. M’għandix għalfejn nidħol f’dawn l-affarijiet.

IĊ-CHAIRPERSON: L-Onor. Aquilina.

ONOR. KAROL AQUILINA: Forsi iktar biex niċċaraw xi affarijiet. Jien rajt li apparti l-professjoni li naturalment għaddej biha, għandek żewġ ħatriet oħra.

DR EDWARD WOODS: Żgħar ħafna dawk.

ONOR. KAROL AQUILINA: M’intix tara li jista’ jkollok konflitt ta’ interess? Forsi tispjegalna ftit ir-rwoli tiegħek.

DR EDWARD WOODS: Ħalli nispjegalek r-rwol, fil-PBS frankament...

ONOR. KAROL AQUILINA: Inti Membru tal-bord tad-diretturi tal-kumpanija jew tal-bord editorjali?

DR EDWARD WOODS: Le, le, mhux tal-bord editorjali.

ONOR. KAROL AQUILINA: Tal-bord tad-diretturi tal-kumpanija. Għax hemm differenza.

DR EDWARD WOODS: Dik nistqarr magħkom ma nafx kif ġiet, però kelli meeting wieħed minn dak iż-żmien - m’ilux ħafna forsi ħamsa, sitta jew seba’ xhur ilu - u l-ieħor ma stajtx nattendi għalih għaliex kont marid. Tliet laqgħat b’kollox.  F’dawk il-laqgħat li kelli ma ssemma xejn li jista’ jkun konfliġġenti ma’ dan. Assolutament le, huma programmi tat-televiżjoni li fuq kollox bniedem jagħżel hu jekk jarahomx jew le; jagħmel hu.   

Il-kariga l-oħra hija fuq il-Users Committee li hija interessanti ħafna. Jekk inti qed tistaqsini fuq kwestjoni ta’ remuneration qed nitkellem fuq €1,000 fis-sena. Jiġifieri ara ma taħsibx li dawn qed jiġu aċċettati għal xi raġuni oħra. 

ONOR. KAROL AQUILINA: Le, le. Lanqas kont naf li jitħallsu jiena.

DR EDWARD WOODS: Ħalli nkun ċar, il-Users Committee huwa kumitat li mindu saret il-Planning Act ma ġiex utlizzat kif suppost. Kieku ġie utilizzat kif suppost ħafna mill-problemi kienu jiġu preempted ferm qabel għax huma affarijiet li l-user inħolqitlu problema minħabba nuqqas ta’ xi ħadd jew nuqqas tal-Awtorità li tista’ ssolviha. Naraha interessanti, imma jrid ikollok l-interess min-naħa tal-membri wkoll. That is what it is and I like it għax nista’ nagħti servizz f’xi ħaġa pubblika fejn bniedem jinqeda aħjar milli qiegħed jinqeda s’issa.  

IĊ-CHAIRPERSON: Hawn iktar mistoqsijiet? (Onor. Membri: Le) Nirringrazzjak Dr Woods u nitolbok biex jekk jogħġbok tirtira mill-kamra sakemm il-Membri jiddiskutu bejniethom. Grazzi Dr Woods.

DR EDWARD WOODS: Grazzi ferm.

Dr Edward Woods irtira mill-kamra tal-Kumitat.

Fil-5.47 p.m. il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fis-5.48 p.m. 

IĊ-CHAIRPERSON:  Il-kumitat ikompli. Il-mistoqsija hi n-nomina ta’ Dr Edward Woods għall-kariga ta’ Chairperson tal-Awtorità Maltija għall-Edukazzjoni Avvanzata u Għolja. Dawk favur? (Onor. Membri: Aye) Dawk kontra? Agreed. Il-proposta tal-ħatra ġiet approvata unanimament.

Insejħu lil Dr Woods. 

Dr Edward Woods daħal lura fil-kamra tal-Kumitat. 

IĊ-CHAIRPERSON: Dr Woods, dan il-Kumitat iddeċieda li jagħti parir favur il-proposta tal-ħatra tiegħek bħala Chairman tal-Awtorità Maltija għall-Edukazzjoni Avvanzata u Għolja. Għaldaqstant se niktbu lill-Ministru għall-Edukazzjoni, l-Isport, iż-Żgħażagħ, ir-Riċerka u l-Innovazzjoni f’dan is-sens. Ninfurmak ukoll li l-vot kien unanimu.

DR EDWARD WOODS: Nirringrazzjakom ħafna u f’dawn l-affarijiet nieħu pjaċir nara li jkun hemm il-qbil. Ħaġa sabiħa ħafna. Però, kif għedtilkom, għandi naqra riżerva u nixtieq niċċara l-punt qabel naċċetta;  naturalment bl-ebda diżrispett lejkom. Anzi napprezza ħafna u l-fatt li għandi l-backing tagħkom iġegħelni nħossni ħafna aħjar.

IĊ-CHAIRPERSON: Grazzi, Dr Woods. Grazzi lill-Membri tal-Kumitat. Il-laqgħa hija aġġornata.

Fil-5.50 p.m. il‑Kumitat aġġorna għal data li kellha tiġi komunikata aktar ’il quddiem.

